
Sažetak: Bosna i Hercegovina je, u svojoj postojećoj unutarnjoj strukturi, organizirana potpisivanjem Dejtonskog mirovnog sporazuma, u decembru 1995. godine. Država je teritorijalno podijeljena na dva entiteta: Federacija Bosne i Hercegovine i Republika Srpska. Tu je i Brčko Distrikt koji funkcionira kao još jedna samostalna administrativna jedinica. Složena situacija se osobito negativno odrazila i na stanje obrazovanja u Bosni i Hercegovini, a samim time i na neformalno obrazovanje, koje još uvijek ne postoji kao jedinstven sustav na niovu države. Stoga je potrebno raditi na povećanju društvene svijesti stanovništva o ulozi i značaju neformalnog obrazovanja, kao i o uključenosti svih društvenih partnera u implementiranju ovog procesa.
Svrha i cilj rada je prikazati aktualno stanje neformalnog obrazovanja u Bosni i Hercegovini. U radu je korištena metoda analize sadržaja relevantne dokumentacije iz ove oblasti, te metoda ankete/upitnika kojom su se dobili podaci o aktualnom stanju neformalnog obrazovanja.

Abstract: Bosnia and Herzegovina, in its existing internal structure, organized by the Dayton Peace Agreement, December 1995. The state is territorially divided into two entities: the Federation of Bosnia and Herzegovina and the Serbian Republic. There is the Brcko District, which functions as another independent administrative unit. Compound situation particularly negative impact on the state of education in Bosnia and Herzegovina, and therefore the informal education that does not yet exist as a unified system of state proficiency level. It is therefore necessary to work to increase public awareness of the population on the role and importance of informal education, as well as the involvement of all social partners in implementing this processes. 
The purpose and goal of this paper is to describe the current state an non-formal education in Bosnia and Herzegovina. The paper uses the method of content analysis of relevant documentation in this area, and the method of survey/questionnaire that they received information about the current state of non-formal education.

1.  Uvod
U Aneksu IV, stav 2 Dejtonskog sporazuma se kaže: „Bosna i Hercegovina će se sastojati iz dva entiteta, Federacije Bosne i Hercegovine i Republike Srpske“ (Dejtonski mirovni sporazum, 1995., 50). Federacija BiH se sastoji od 10 kantona. Tu je i Brčko distrikt koji, od 1999. godine, funkcionira kao zasebna administrativno-teritorijalna jedinica u okviru države.
Složena teritorijalna organizacija odrazila se i na obrazovni sustav u Bosni i Hercegovini. U Federaciji BiH nadležnost obrazovanja je na kantonalnom nivou, a u Republici Srpskoj je na entitetskom nivou s malim ovlastima nižih nivoa upravljanja. Tako su nastala i tri paralelna obrazovna sustava utemeljena na etničkim podjelama i gotovo potpuno ispolitizirana.

U školskoj 2000/2001 godini bilo je „298 srednjih škola (206 u Federaciji BiH i 92 u Republici Srpskoj) s 189.089 upisanih učenika i 10.832 nastavnika, a oko 7% bruto nacionalnog proizvoda se troši na obrazovanje (Projekat: Model za sistemske promjene u srednjoškolskom obrazovanju, 2004., 34). Prema podacima iz 2001. godine „29,8% stanovništva nema nikakvo obrazovanje, 25,1% ima osnovno obrazovanje, 9,9% ima srednje obrazovanje, 17,4% ima srednje stručno obrazovanje, a 1,9% ima visoko obrazovanje“ (Mavrak, 2004., 66). 
Obrazovni sustav u Bosni i Hercegovini producira značajan broj kadrova koji nisu potrebni privredi, a partnerstvo između javnog i privatnog u ovom sektoru ne postoji. Obrazovni programi „nisu koncipirani na način da obuhvate kreativne pojedince (pojedinke), koji žele biti visoko-tehnološki educirani i time u mogućnosti koristiti postojeće nove tehnologije...“ (Huskić, 2008., 10).
2.  Neformalno obrazovanje u Bosni i Hercegovini
Bosna i Hercegovina je poduzela određene korake u promociji neformalnog obrazovanja, uglavnom kroz pojedinačne inicijative organizacija. Ona je, zajedno s ostalim zemljama Jugoistočne Evrope, potpisnik Memoranduma o cjeloživotnom učenju. Potpisivanjem Memoranduma, Bosna i Hercegovina je preuzela obveze u oblasti cjeloživotnog učenja, gdje stoji da će strane surađivati s ciljem podizanja općeg i srednjeg stručnog obrazovanja, uključujući i neformalno obrazovanje.

 Bosna i Hercegovina još nije zakonski regulirala neformalno obrazovanje. Usljed toga „javljaju se krupni problemi, pa se tako različite organizacije bave pružanjem usluga neformalnog obrazovanja, a što je opet zastupljeno gotovo samo u velikim urbanim centrima“ (Kuka, 2012., 101).

Od aktivnosti cjeloživotnog učenja, najzastupljenija je obuka i obrazovanje odraslih. Ona se obavlja u redovitim stručnim školama, prema nastavnim planovima i programima preuzetim iz formalnog obrazovanja, s istom metodologijom rada kao i za redovito školovanje u stručnim školama.
Entitet Republika Srpska je 2009. godine donio Zakon o obrazovanju odraslih. Bitni dijelovi tog zakona su (Nacionalni izvještaj, 2008., 8):

1. Odrasli su lica starija od 17 godina koja nemaju status redovnog učenika;

2. Dokvalifikacija je doškolovanje, odnosno stjecanje novog znanja u okviru istog zanimanja;

3. Prekvalifikacija je obrazovanje i osposobljavanje za drugo zanimanje, istog ili višeg stupnja stručne spreme, radi zapošljavanja;

4. Obrazovanje odraslih može biti formalno i neformalno. Neformalno obrazovanje odraslih označava organiziran proces učenja usmjeren na osposobljavanje odraslih osoba za rad, različite socijalne aktivnosti, te osobni razvoj;

5. Obrazovanje odraslih zasniva se na načelima: cjeloživotno učenje, racionalno korištenje obrazovnih mogućnosti, sloboda i autonomija pri izboru načina, sadržaja, oblika, sredstava i metoda učenja te garancija kvaliteta obrazovne ponude;

6. Obrazovanje odraslih se može provoditi u osnovnim školama, srednjim školama, visokoškolskim ustanovama, specijaliziranim organizacijama za obrazovanje odraslih kao što su škole stranih jezika, autoškole, radnički i narodni univerziteti;

7. Posebnu ustanovu za obrazovanje odraslih može osnovati Republika Srpska, jedinica lokalne samouprave i drugo pravno i fizičko lice.

Većina programa neformalnog obrazovanja i obrazovanja odraslih u Bosni i Hercegovini je organizirana na principu jednodnevnog ili višednevnog rada do 7 dana, a mali broj traje u toku pola ili cijele godine. Pored uobičajenih kurseva i seminara, organizacije neformalnog obrazovanja realiziraju svoju djelatnost i putem ostalih metoda (analize slučaja, timskog rada, prezentacija, radionica, sistemskih analiza, analize procesa, studijskih putovanja, poslovnih foruma).
Neformalnim obrazovanjem u Bosni i Hercegovini se bave, većinom, privatne organizacije, a njihova međusobna suradnja je mala. Neke karakteristike neformalnog obrazovanja u Bosni i Hercegovini su:

· ne postoje strukture, te uvezane baze podataka;

· neformalno obrazovanje ne prati i ne komunicira planere ujednačenog ekonomskog razvoja;

· u njegovo planiranje i razvoj nisu uključene lokalne zajednice;

· ne postoji održivo financiranje;

· nedostaju standardi i kriteriji za akreditiranje;

· loše organizirano, zastarjelo i tromo srednje stručno obrazovanje;

· neiskorištene ljudske, materijalne i tehničke mogućnosti;

· nema koordinacije i suradnje u sektoru obrazovanja odraslih i neformalnog obrazovanja.
Ovakvo stanje neformalnog obrazovanja govori da se ne producira radna snaga koju je moguće zaposliti, a oko 40% zaposlenih ne radi na poslovima za koje su se školovali i osposobljavali.
3. Analiza ankete o stanju neformalnog obrazovanja
U nastojanju da se istraži aktualno stanje neformalnog obrazovanja u Bosni i Hercegovini i definiraju budući pravci djelovanja, provedeno je empirijsko istraživanje
. Istraživanje je obavljeno slanjem anketnih upitnika organizacijama neformalnog obrazovanja u Bosni i Hercegovini. Anketni upitnik se sastojao od 14 pitanja, a rezultati su sljedeći:

1. Na pitanje koje se odnosilo na vrste programa i sadržaja obrazovanja i obuke koje pružaju, odgovori su:

· prekvalifikacija;

· kursevi stranih jezika;

· vršnjačka edukacija;

· edukacija za trenere;

· edukacija o NVO i aktivizmu;

· demokratizacija i građansko obrazovanje;

· kursevi računara;

· kursevi knjigovodstva i računovodstva.
2. Drugo pitanje se odnosilo na broj polaznika programa koje nude u toku godine. Prosječan broj polaznika, prema rezultatima, je oko 300.

3. Treće pitanje se odnosilo na postotak upisanih polaznika koji uspješno završe obrazovne programe iz ponude organizacija. Prema rezultatima, prosječan broj uspješnih polaznika je 90%.
4. Četvrto pitanje se odnosilo na međusobnu suradnju anketiranih organizacija i njihovih polaznika. Svega 29% je odgovorilo da su odnosi dobri, dok 71% da imaju odlične odnose.

5. Peto pitanje se odnosilo na priznatost diploma i certifikata koje izdaju organizacije polaznicima koji uspješno završe obrazovne programe. Od ponuđenih opcija, 7,14% je odgovorilo s nikako priznate i rijetko priznate, 42,85% da su djelimično priznate, dok je 35,72% odgovorilo da izdaju potpuno priznate.
6. Šesto pitanje se odnosilo na to koliko je menadžment presudan za djelovanje organizacija neformalnog obrazovanja u Bosni i Hercegovini. Prema rezultatima, 35% je odgovorilo djelomično, a 57,15% u potpunosti presudan.

7. Sedmo pitanje se odnosilo na stručnost i kompetentnost predavača i edukatora koji rade u anketiranim organizacijama. Svega 7,14% je odgovorilo s djelomično, a 92,16% smatra da su njihovi predavači u potpunosti stručne i kompetentne osobe za obavljanje obrazovne djelatnosti.

8. Osmo pitanje se odnosilo na to koliku važnost anketirane organizacije pridaju kontinuiranom stručnom osposobljavanju i obrazovanju svojih zaposlenika (edukatora). Prema rezultatima, 71,42% je odgovorilo da pridaju dovoljnu važnost, dok je 28,57% odgovorilo da pridaju izrazito veliku pažnju.

9. Deveto pitanje se odnosilo na mišljenje o tome koliko je trenutno razvijeno neformalno obrazovanje u Bosni i Hercegovini. Ukupno 7,14% misli da nije nikako razvijeno, 42,85% da je veoma malo razvijeno, a 50% smatra da je djelomično razvijeno. 
10. Deseto pitanje se odnosilo na međusobnu suradnju organizacija neformalnog obrazovanja. Prema rezultatima, 14,28% je odgovorilo da veoma malo surađuje s ostalim organizacijama u toj oblasti, 50% je odgovorilo da djelomično surađuje, a 35,71% da u potpunosti surađuje.

11. Jedanaesto pitanje se odnosilo na to koliko je menadžment presudan u uspostavljanju sistema neformalnog obrazovanja u Bosni i Hercegovini. Ukupno 14,28% je odgovorilo da ne zna, 35,71% da je djelomično presudan, a 50% njih je odgovorilo da je u potpunosti presudan. 
12. Dvanaesto pitanje se odnosilo na mjeru zastupljenosti strateškog planiranja u djelovanju organizacija obuhvaćenih anketom. Prema rezultatima, 28,57% smatra da je djelomično zastupljeno, dok je 71,43% odgovorilo da je u potpunosti zastupljeno. 
13. Trinaesto pitanje se sastojalo u tome da anketirane organizacije navedu što je njihova konkurentska prednost u odnosu na ostale, a one su:

· predanost poslu i aktivnostima;

· višegodišnje iskustvo, stalno učenje, resursi, prostor, ljudi, oprema;

· odnos s korisnicima, primjena participativnih metodologija;

· priznata edukacija, diplome i certifikati;

· korisnost programa za polaznike i kvalitet nastave;

· stručnost voditelja i kontinuirana inovativnost programa i metodologije u njihovu provođenju, međunarodni i regionalni eksperti kao predavači;

· besplatno pružanje usluga i kontakt s polaznicima i po završetku edukacije;

· dužina trajanja programa, suvremene laboratorije i radionice;

· obrazovanje temeljeno na praćenju tehnološkog razvitka;

· podrška primjeni naučenog u praksi;

14. Četrnaesto pitanje se sastojalo u tome da anketirane organizacije navedu svoje buduće pravce djelovanja, a oni su:

· rad na definiranju i priznavanju neformalnog obrazovanja;

· info centri za mlade, podrška mladima, omladinski aktivizam, eko kampovi;

· EU integracije i zaštita ljudskih prava;

· profesionalizacija i standardi u omladinskom radu, NVO-ima i obrazovanju odraslih, te unapređenje menadžmenta omladinskih organizacija;

· usavršavanje edukacije- unapređenje usluga i organiziranje festivala cjeloživotnog učenja;

· povećanje broja korisnika usluga, te institucionalno povezivanje s formalnim obrazovanjem u Bosni i Hercegovini i šire;

· osiguranje stalnih izvora financiranja;

· promocija neformalnog obrazovanja, podizanje kvalitete građanskog obrazovanja;

· razvoj otvorene škole i suradnja s okruženjem, izgradnja klime i okruženja aktivnog učenja i podučavanja za sve;

· međunarodna razmjena polaznika, te kreditiranje polaznika;
· stvaranje baze podataka o potrebama zapošljavanja prema deficitarnim zanimanjima;

· moguć prestanak rada zbog globalne ekonomske krize.

Rezultati pokazuju potrebu što skorijeg uređivanja oblasti neformalnog obrazovanja u Bosni i Hercegovini kroz uspostavljanje sustava neformalnog obrazovanja. Jedino tako je moguće prevazići aktualne probleme i neusaglašenost neformalnog obrazovanja s konkretnim okruženjem. Stanje nije alarmantno, ali jeste tromo, neorganizirano i tradicionalno orijentirano. Stoga je potrebno provesti brze reforme i transformacije u pravcu modernizacije, inovacije i afirmacije neformalnog obrazovanja.
4. Zaključak
Na osnovu prezentiranih činjenica i provedenog istraživanja, moguće je izvesti niz općih zaključaka, koji su ujedno i preduvjet uspostavlja sustava neformalnog obrazovanja na nivou države. Zaključci su sljedeći:

· programi i sadržaji koji se nude polaznicima neformalnog obrazovanja su raznoliki, ali je nejednaka je teritorijalna rasprostranjenost;

· suradnja između organizacija neformalnog obrazovanja i korisnika njihovih usluga nije na zavidnom nivou;
· mali je postotak diploma i certifikata koje izdaju organizacije neformalnog obrazovanja svojim uspješnim polaznicima, a koji su priznati;
· nije razvijena svijest o značaju i ulozi menadžmenta u sektoru neformalnog obrazovanja;
· neformalno obrazovanje je nedovoljno razvijeno da bi moglo odgovoriti modernim zahtjevima tržišta rada;
· suradnja organizacija neformalnog obrazovanja je svedena na čisto protokolarnu suradnju, a nikako na zajedničku suradnju u kreiranju i definiranju programa i sadržaja;

· u nedovoljnoj mjeri je prisutno strateško planiranje u neformalnom obrazovanju, što je uzrokom nedefiniranog i neplanskog funkcioniranja;

Da bi se promijenilo ovakvo stanje, potrebno je:

· primjeniti sustavan pristup planiranju i programiranju neformalnog obrazovanja; 
· usvojiti zakon o neformalnom obrazovanju na nivou države;
· osnovati agenciju na državnom nivou sa zadatkom stručnog priznavanja neformalnog obrazovanja stečenog u Bosni i Hercegovini i u inozemstvu;

· razviti sustav djelovanja organizacija neformalnog obrazovanja kroz planiranje, organiziranje, vođenje i kontrolu njihova rada;

· osigurati kompetentne i obučene ljudske resurse, budući da su oni temelj svake organizacije i relevantni su za uspostavljenje sustava neformalnog obrazovanja; 

· osposobljavati organizacije neformalnog obrazovanja kako bi implementirale aktivnosti osposobljavanja za zapošljavanje ljudi (dokvalifikaciju, prekvalifikaciju, stručno usavršavanje, stjecanje novih znanja i vještina);

· osigurati upravljanje kvalitetom u organizacijama neformalnog obrazovanja, koje će omogućiti njihovo lakše i energičnije suočavanje s izazovima okruženja;
· idefinirati i postaviti standarde i kriterije kojima bi se označilo polje djelovanja neformalnog obrazovanja;

· prihvatiti tzv. sistemski ciklus obuke, koji će organizacijama neformalnog obrazovanja omogućiti čvrstu vezu i suradnju s okruženjem, osobito poslodavcima. 
· raditi na povećanju svijesti stanovništva o ulozi i značaju neformalnog obrazovanja, kao i o uključenosti svih društvenih partnera u taj proces;

· primijeniti znanstveno osmišljene i provjerene instrumente i modele upravljanja, jer sustav neformalnog obrazovanja treba pratiti promjene, čime se pretvara u tzv. tržište neformalnog obrazovanja;

